Cumpëida dla grupes de rujeneda 2011
Cumpëida dla jënt 2011 – Sambën ladinA

Na detlarazion ampla y tlera de duc i ladins y de duta la ladines de vester pert dla grupa de rujeneda ladina – ndependëntmënter da si ududes politiches – chësc ie l travert che l Assessorat ladin se à tëut dant de arjonjer metan a jì na campania de sensibilisazion. Chësta dëssa da una pert nfurmé n cont dla cumpëida dla jënt 2011 y dal’autra pert mustré su la fazions dla detlarazions de purtenienza linguistica sun la vita: sun i cuatieres, l lëur, la cultura, l’istruzion y l’economia. Tres na lingia de „statements“ de ladins y ladines che se à fat n inuem tla Ladinia y oradecà vëniel sorissà la mpurtanza de chësta detlarazion.
De utober dl 2011 uniral te duta la Talia fat la 15ejima cumpëida dla populazion. Tl cheder de chësta cumpëida relevea l Ufize provinziel de statistica (ASTAT) nce la cunsistënza dla trëi grupes de rujeneda. Dal resultat de chësc relevamënt unirons a cunescënza dla presënza pruporzionela dla trëi grupes linguistiches. La perzentueles che unirà a se l dé n basa al relevamënt unirà tëutes ca coche fundamënta per mëter ndroa l proporz: la partizion dla stieres y l’adurvanza di mesums publics ti ciamps defrënc dla vita se baserà defati propi sun i resultac nueves n cont dla cunsistënza dla trëi grupes de rujeneda.
Per la grupa de rujeneda ladina – che ie la mëndra dla trëi grupes de rujeneda tl Sudtirol – iel de gran mpurtanza che la mendranzes vënie defendudes. L Sudtirol ie cunscidrà a livel internaziunel n model per na cunvivënza pazifica de de plu grupes de rujeneda. L’autonomia y l regulamënt dl proporz ie de chësc viers fundamëntes de gran mpurtanza.

La campania per la detlarazion dla grupa de rujeneda ie unida metuda a jì dal Assessëur Florian Mussner y laureda ora da na grupa de persones espertes tl ciamp, che se à rendù cont dl bujën de fé pensé i jëuni sun chësta tematica y de ti dé n mpuls a n pruzes de reflescion y descuscion. „La campania uel spusté la tematica dla detlarazion de purtenienza ala grupa de rujeneda da n livel politich-burocratich  a n livel persunel.“ Sorissea l Assessëur Florian Mussner. „Iló, ulache l vën ala fin tëut duta la dezijions.“ Duc i zitadins y duta la zitadines à chëst iede la puscibltà de detlaré la purtenienza a si grupa de rujeneda a na maniera anonima sun n formuler anonim. Chësta detlarazion de purtenienza ala grupa de rujeneda unirà trateda a na maniera ndependënta dala detlarazion de purtenienza ala grupa de rujeneda persunela, che vën tenida su pra sunieria. 

L simbul de chësta campania ie n del de lën. Florian Mussner tlarësc: „La ne va nia de mudé la regules dl juech che nes à menà tan inant.“ Vester „sambën ladin o ladina“ uel dì al didancuei vester davierc per l daunì. Chësc vën nce sorissà tla campania da de plu detlarazions autentiches sota l moto „Sambën ladinA“. „Uni un y uni una de nëus ie pu scialdi deplù che no la ciauzela scëmpla te chëla che unions suvënz metui. Vester ladins ncuei, ne se paré no da svilups nueves, vester davierc ala truepa esprescions cultureles te n spirt europeich y savëi mpò da ulache union.“ Nsci Mussner.

Chësta ie n’afermazion de basa cun chëla che na lingia de ladins y ladines nravisedes sot tl teritore ladin se identifichea: da Carolina Kostner al sëuranstant dla facultà de Scienzes dl’Educazion Franz Comploj ala badëssa dl cunvënt Mariengarten Irmengard Senoner y al’oma y mprendidëura Marina Crazzolara o al paur jëunn Walter Valentin. Fat pea à nce la star dla mujiga populera cun ravises indianes Belsy. Adum cun l musizist percuscionist Max Castlunger, l arpizadëur Simon Kerer, la schiadëura Manuela Mölgg, l stradin Luis Alfreider o l artejan Georg Kostner porti a esprescion te na detlarazion persunela cie che l uel dì per ëi vester ladines o ladins.

Na mira particulera dla campania ie nce chëla de arjonjer la plu o manco 2000 persones ladines che viv dloncora per l Sudtirol y de ti purté n mënt la tematica dla detlarazion de purtenienza ala grupa de rujeneda nce sce les ne viv nia plu te una dla valedes ladines. La badëssa Irmengard Senoner descrij si minonga persunela do 25 ani tl cunvënt Mariengarten a St. Pauls cun la paroles: „Canche zachei me damanda, respuendi for cun legrëza che son ladina.“

I placac y la brosciures ie da adurvé coche materiai de nfurmazion  da partì ora tla cëses dla valedes ladines. Oradechël uniral metù a jì manifestazions cun descuscions urganisedes dala lies locales n culaborazion cun l’aministrazions cumeneles. Ti mënsc che vën uniral oradechël nce tenì da pert de istituzions defrëntes azions per sensibilisé la populazion, per ejëmpl uniràl laurà ora n cunlaurazion cun la ntendënza ladina na unità didatica da traté a scola da d’autonn cun i sculeies y la sculées.

L di dla cultura ladina dl 2011 ti unirà dedicà ala cumpëida dla jënt dl 2011.

La campania unirà ntensificheda da d’autonn ntëur l termin dla cumpëida dla jënt tres scumenciadives de nfurmazion, spot y nserac ti media.

